Сыктывкарса вӧр институт лыддьыссьӧ Россияса старейшӧй вӧр вузлӧн бур филиалӧн «велӧдчӧм-производство» йитӧд сӧвмӧдӧм серти 

Коми Республикаса Юралысь сёрнитіс Санкт-Петербургса лесотехническӧй канму университетса выль ректор Юрий Беленькийкӧд водзӧ вылӧ дінмуса вуз сӧвмӧдан юалӧмъяс йылысь. Кыкнанладорыс сёрнитчисны сы йылысь, кыдзи бурджыка ӧтув уджавны, медым вӧр отрасльса аскиа уджалысьясӧс профессиональнӧя бурджыка дасьтыны. Удж кузя аддзысьлӧмын участвуйтісны Дінмуса йӧзӧс велӧдан министр Владимир Шарков да Сыктывкарса вӧр институтысь директор Валентина Жиделева.

Вячеслав Гайзер чолӧмаліс Юрий Беленькийӧс ректорӧн лоӧмысь да вӧзйис ӧтувтны вынъяс Коми Республикаса Веськӧдлан котырлысь да вузлысь филиал сӧвмӧдӧм вылӧ да кутны йитӧд лоны вермана удж сетысьяскӧд.

«Коми Республикалы — дінмулы, кӧні вӧр промышленносьтыс сӧвмӧма и водзӧ сӧвмӧ, лӧсялана профиля специалистъясӧс дасьтӧмыс — уджлӧн тӧдчана туйвизьяс пиын ӧти. Сёрниыс мунӧ оз сӧмын векся вӧр овмӧсса туйвизьяс йылысь, но и сэтшӧм специальносьтъяс йылысь, кодъяс медводз пырӧны матысса отрасльяс дорӧ — химия, биология. Выль технологияяс сӧвмӧдӧмкӧд да уджӧ пыртӧмкӧд йитӧдын тайӧ туйвизьяс серти профессионалъясыс лоӧны вӧр отрасльса уна предприятеясын медколана уджалысьясӧн. И миян мог — вӧзйыны уджӧн могмӧдысьяслы татшӧм специалистъясӧс, кодъяс тӧдмасисны производствокӧд велӧдчигӧн на да дасьӧсь уджавны медводдза лунсянь», - тӧдчӧдіс Коми Республикаса Юралысь.

Юрий Беленький ошкис вӧзйӧмсӧ, пасйис, мый вузъяслӧн медшӧр мытшӧдыс сыын, мый найӧ омӧля кутӧны йитӧдсӧ предприятиеяскӧд.

«Университетса коллективкӧд аддзысьлігӧн ме тӧдчӧді тайӧ туйвизьсӧ, кыдзи миян уджын медся коланатор. Та дырйи пасйи, мый стӧч миян Сыктывкарса филиалын медся бура мунӧ уджыс сы серти, кыдзи сетны отсӧг кадрӧвӧй проблема решитӧмын. Татчӧ пырӧ, сы лыдын, «велӧдчӧм-производство»  йитӧдсӧ бурджыка сӧвмӧдӧм могысь сідз шусяна вӧр кластеръяс лӧсьӧдӧм. Ме аттьӧала Валентина Васильевнаӧс [Жиделеваӧс — Пасйӧд] татшӧм уджсӧ котыртӧмысь да бӧртасъяс петкӧдлӧмысь. Стӧч сы вӧсна матысса кадӧ Сыктывкарӧ воасны миян проректоръяс, кодъяс пыдіджыка пырӧдчасны Вӧр институтлӧн опытӧ сы могысь, медым вӧдитчыны сыӧн кыдзи мукӧд филиалын, сідзи и шӧр вузын», - пасйис Ю.Беленький.
Сідзжӧ аддзысьлігӧн Вячеслав Гайзер да Юрий Беленький видлалісны сэтшӧм темаяс, кутшӧмъяс йитчӧмаӧсь федеральнӧй власьт органъяскӧд ӧтув уджалӧмкӧд, Сыктывкарса вӧр институтлысь лабораторнӧй комплекс сӧвмӧдӧмкӧд да видлалісны мукӧд юалӧм.

